
Да 50-годдзя былога завода-гіганта 

- Дзеці, наступная класная гадзіна ў нас будзе незвычайная: мы наведаем з 

экскурсіяй завод “Зеніт”. Вам падабаецца мая прапанова? – з усмешкай спытала 

нас, васьмікласнікаў, класны кіраўнік. 

- Ура! Мы толькі за! – з радасцю адказалі вучні. 

        І вось прыйшла пятніца, 23 верасня 2022 года. У 8 гадзін раніцы мы ўжо 

былі каля прахадной гэтага загадкавага будынка. Сустракаў нас Арнольд 

Іванавіч Касцюшэўскі, намеснік дырэктара завода па рэжыме і кадрах. Імя 

экскурсавода (Арнольд!) нас уразіла не менш, чым пакуль што незнаёмы гмах. З 

першых хвілін экскурсіі стала зразумела, што будзе штосьці незвычайна цікавае. 

І мы не памыліліся. 

Аказваецца, што ў наступным годзе “Зеніт” будзе адзначаць свой юбілей 

– 50-годдзе з дня заснавання. Гэта значны тэрмін для прадпрыемства. Мае 

бацькі, калі вучыліся ў школе, у падручніку па геаграфіі Беларусі вывучалі 

матэрыял пра наш вілейскі завод “Зеніт”, у параграфе была змешчана фатаграфія 

завода і прадукцыі, якая тут выпускалася. Ва ўсёй краіне і нават за яе межамі 

ведалі нашы фотаапараты.  

- А зараз пройдзем у выставачную залу, дзе знаходзіцца прадукцыя, якая 

выпускалася на нашым заводзе на працягу амаль паўстагоддзя, - прапанаваў 

Арнольд Іванавіч. Ці ведаеце вы, што ў Майкла Джэксана ёсць фота з нашым 

фотаапаратам? 

   Мы слухалі і не верылі сваім вушам: як так, няўжо нават у Амерыцы ведалі 

пра “Зеніт”? Столькі цікавага знаходзілася на паліцах музея…Аказваецца, што 

тут выпускаліся не толькі фотаапараты, яшчэ, напрыклад, розныя ліхтарыкі, 

настольныя лямпы, фены, мікраскопы, аптычныя прыборы, нават вагі для 

нованароджаных. А працавала на заводзе раней каля шасці тысяч рабочых, якіх 

прывозілі дзесяць аўтобусаў нават з вёсак. Практычна ў кожнай вілейскай сям’і 

нехта працаваў на “Зеніце”, а іх Дошка Гонару займала амаль квартал у 

даўжыню. Праўда, зараз усё змянілася: на заводзе працуе каля шасцісот чалавек, 

аўтобусы нікога ўжо не падвозяць, а Дошка Гонару зусім маленькая. Але ці ўсё 



так дрэнна? І тут наш экскурсавод прапанаваў пайсці паглядзець, як выглядаюць 

розныя цэхавыя памяшканні. Мы, канешне ж, згадзіліся. Найбольш зацікавіў 

усіх цэх з сучасным абсталяваннем. Гэта былі станкі-робаты, якія замяняюць 

сабой да 20 чалавек. Каб працаваў такі станок, пішацца спецыяльная праграма, а 

далей чалавек не патрэбен. Асабліва нашы хлопчыкі былі ўражаны гэтай 

інфармацыяй. Пасля мы яшчэ прайшліся па тэрыторыі завода, убачылі іх 

дастаткова прыгожы і дагледжаны ўнутраны дворык-сквер, паглядзелі, як 

загружаецца ў машыны і вывозіцца на продаж  гатовая прадукцыя. 

- Паколькі наша экскурсія мае прафарыентацыйны напрамак, хачу запрасіць 

вас у будучым на працу да нас на завод. Мы даём выпускнікам мэтавае 

накіраванне, аплочваем усю вучобу ў ВНУ, а пасля яны вяртаюцца на завод 

высокакваліфікаванымі спецыялістамі. 

      Я бачыла, як нашы хлопцы ажывіліся пры гэтых словах, бо ўсё яшчэ 

памяталі тыя станкі-робаты, якія іх вельмі зацікавілі.  

   З экскурсіі вярталіся ўсе са сваімі думкамі і разважаннямі, дзяліліся 

ўражаннямі па дарозе, затым яшчэ на інфармацыйнай гадзіне ў школе, дома з 

бацькамі таксама ўсё абмеркавалі.  

Хто ведае, можа, праз некалькі гадоў яны і папоўняць рады тых, хто піша 

праграмы для такіх станкоў-робатаў, на пра наш “Зеніт” зноў пойдзе слава па 

ўсім свеце… 

 



 


